
Turnà per far da capo
Beat Cantieni ha lavurà en pliras re-
giuns. Uss less el turnar a Scuol, nua 
ch’el è creschì si, per daventar capo dal 
cumün.  Pagina 8

Project concrets per  
la regiun San Gottardo
Quest onn èn vegnidas formuladas pli-
ras ideas per projects concrets per il svi-
lup da la regiun.  Pagina 5

Surses daventa il Mecca dal lain
Damaun, venderdi, sa raduna la branscha da lain tar la «Gruppa Uffer» per in forum. Savognin daventa per in di il Mecca per   
l’elavuraziun dal lain. Il forum discutescha soluziuns per l’avegnir. La branscha dependa numnadamain memia fitg da l’exteriur.

CLAUDIA CADRUVI/FMR

Damaun pelegrinescha impurtanta glieud per 
la branscha da lain a Savognin. En la «Gruppa 
Uffer» ha lieu in forum. Da la partida èn Car-
melia Maissen sco ministra per il guaud, Ur-
ban Maissen sco pli aut selvicultur chantunal 
ubain Paul Steffen vicedirectur dal BAFU. Els 
discuteschan cun ils interprendiders da la 
branscha soluziuns per l’avegnir.

Enrico Uffer da la «Gruppa Uffer» explitge-
scha il dilemma d’in chantun sco il Grischun cun 

ils pli gronds guauds en Svizra: «Nus essan da-
ventads dependents da l’ester. Nossa laina ma-
nain nus en l’exteriur. Là laschain nus elavurar la 
laina e suenter cumprain nus enavos il product 
finì. Quai vulain nus midar.» En Sviz ra dovria, 
sco ch’el di, puspè dapli resgias ed interpresas che 
collan e splaunan il lain. En l’Uniun europeica 
vegnian talas interpresas subvenziunadas.

La sonda fa la «Gruppa Uffer» lura bainvegni 
ad in auter public. Al di da las portas avertas da-
stga in e scadin vegnir a guardar l’interpresa a Sa-
vognin e la resgia a Tinizong.   Pagina 7

«Abracaditg, abracafatg!» 
Il cudesch d’uffants «Il chastè magic» da Viola Cadruvi mussa era co far striegn per rumantsch. – Pagina 2

Dil baun da scola sil plaz da ballapei
Las soras Anna Lea (en mondura blaua) e Ladina Cabernard da Glion ein engaschadas ella pli aulta ligia da ballapei dallas junio-
ras en Svizra. Quella pissiun ei nunsurveseivla tier ellas, mo ella ha era siu prezi. Pliras ga ad jamna serendan ellas a Cuera e Sogn 
Gagl als trenaments. Quei ei cumbinau cun viadis cul tren e pretenda dallas duas junioras era flexibladad els pensums da casa   
dalla scola. Omisduas visetan numnadamein il gimnasi dalla claustra a Mustér. (fmr/hh)  Pagina 3

FOTO MAD

L E C T U R A  R U M A N T S C H A

GABRIELA RIEDI/FMR

Oz giain nus suenter a noss nas e sa-
vurain odurs da terra e da guaud e 
schizunt da quellas magicas da trols 
e nanins. 

La savur da terratsch e pastg che fa viagiar
Mintgatant chatta mes nas a chasa in’odur fitg captivan-
ta. Igl è quella savur zunt enconuschenta da terratsch e 
pastg gist segà. L’emprim hai jau anc pensà daco che quai 
savura en abitaziun uschia. Uss èsi mintgamai in viadi ol-
factoric sin il plaz da ballape, nua che mes uffants èn stads 
cun lur chalzers. Quella odur vegn segir er a sa rasar a cha-
sa tar las soras Anna Lea e Ladina Cabernard. Il plaz da 
ballape è quasi il segund dachasa da las giuvnas da Glion 
che fan mintga emna kilometers per dar ballape a Cuira 
ed a Son Gagl.  Pagina 3

In lain cumplettamain svizzer
Ina odur tut aparti accumpogna era di per di Enrico Uf-
fer. Schegea ch’el conceda da gnanc pli savurar uschè con-
scientamain la laina en sia resgia en Surses. El è persvas 
dal lain sco materia da construcziun e vul perquai lan-
tschar ina chadaina da producziun cumplettamain en 
Svizra. Il futur vegn a mussar, sch’el ha gì in bun nas cun 
quella idea.  Pagina 7

Il chastè e sias istorgias magicas
Jau na sai betg co che nanins, trols e strias savuran. Ma 
forsa ma gida il nov cudesch d’uffants «Il chastè magic» 
da Viola Cadruvi d’imaginar cun Edvina, Lexi e Mer-
lin las odurs dal mund da las paraulas. I savura segir  
in zichel da notg fraida cler stailida e forsa era da pastg 
e laina. Pagina 2

A revair e bun divertiment cun la Lectura Rumantscha!

La «stria» Viola Cadruvi prelegia or da ses nov cudesch.

Enrico Uffer en sia resgia circumdà da laina odurusa. 
 FOTO CLAUDIA CADRUVI

«Nus essan daventads de-
pendents da l’ester.» 
Enrico Uffer, 
schef e proprietari da la «Gruppa Uffer»

